
Biodiversiteit uit 'n paar hoeke bekyk 
Willie van Heerden
Dept. Ou Testament & Ou Nabye Oosterse Studie,Unisa
1
Inleidend

Daar is 'n Afrika-spreekwoord wat sê: "Ek wys vir jou die maan, maar jy kyk net na my vinger." Ek is bevrees dit kan maklik gebeur wanneer ons as 'n kerklike gemeenskap, gewapen met insigte van natuurwetenskaplikes, ons gedagtes oor 'n saak soos biodiversiteit probeer vorm. Ernst Conradie is 'n pionier-teoloog hier in Suid-Afrika op die gebied van ekoteologie. Hy stel 'n spesifieke hermeneutiese model voor vir kerkmense se gesprekke oor die ekologie/omgewing. Dié eenvoudige model het vier bewegings: Optree, kyk/hoor, oordeel, optree. Dit kan as 'n sirkelgang, of eerder 'n spiraalproses, voorgestel word, waar ons telkens terugkeer na hoe ons optree, maar elke keer hopelik op 'n hoër vlak, of toegerus met meer insig, 'n sterker waardebewussyn, gesonder motiewe en sterker motivering.
-
Die eerste beweging behels dat ons vasstel hoe ons nóú optree. Watter houdings en persepsies het ons oor die aarde, ons plek daarin, en die diversiteit van lewe? Hoe reageer Christene en die kerk wanneer hulle met omgewingskwessies gekonfronteer word?
-
Tweedens kan ons kyk en luister. Luister ons na die ontledings en bevindinge van spesialiste op die gebied van biodiversiteit? Neem ons kennis van die aanbevelings van beleidmakers? Kyk ons mooi watter prosesse om ons aan die gang is? Is ons ingestel op die waardes en belange wat ons houdings en optrede onderlê?

-
Derdens kan ons beoordeel, deur die wortel van die probleme te probeer vasstel. Het dit te doen met 'n gebrekkige visie? Ontbreek die morele wil? Kry Christene dit nie reg om hoop te verkondig en te beliggaam nie? Is ons sin vir geregtigheid maar effentjies? Het ons drome van vrede en harmonie verloor? Hoe swaar weeg die beginsel van volhoubaarheid vir ons?

-
Vierdens kan ons vra of dit moontlik is om in die lig van bogenoemde ons optrede te vernuwe.
Daar is geen kans dat ons in 'n halfuur oor biodiversiteit kan nadink aan die hand van al vier bewegings nie. Sal ons vandag op één beweging fokus — om mooi te luister en skerp te kyk? Ons weet Israel van ouds het ore gehad om te hoor, maar hulle het nie regtig gehoor nie. Hulle het oë gehad om te sien, maar hulle het nie regtig gekyk nie. Dit was die rede waarom die wêreld om hulle siek geword het. Kom ons kyk wat sien ons raak wanneer biodiversiteit uit drie diverse hoeke belig word: die natuurwetenskap, filosofiese etiek, en tekste uit die Ou Testmanet.
2
Natuurwetenskaplikes oor biodiversiteit
As iemand my in die straat sou voorkeer en uit die bloute vra wat biodiversiteit is, sou ek waarskynlik gesê het dit gaan oor die aantal plant en dierespesies wat in 'n spesifieke gebied voorkom. Ek besef nou dat min natuurwetenskaplikes met my definisie tevrede sou wees. Hulle verstaan onder "biodiversiteit" diversiteit op die vlakke van gene, spesies, ekosisteme en habitatte. Genetiese diversiteit is die verskille wat bestaan tussen organismes op die genetiese vlak; spesie-diversiteit het te doen met die aantal verskillende spesies in 'n spesifieke gebied; ekosisteem-diversiteit verwys na die mate waarin ekosisteme van mekaar verskil; habitat-diversiteit gaan oor die verskille tussen habitatte, dus gebiede wat deur spesifieke spesies bewoon word. Soms word 'n vyfde vlak van biodiversiteit onderskei, naamlik dié van gemeenskappe. In dieselfde asem word gewoonlik gesê dat gesonde ekosisteme 'n groter vasiasie in plant en dierelewe het as siek ekosisteme. Verlies aan verskeidenheid binne 'n sisteem beteken gewoonlik verlies aan die gesonde funksionering van daardie sisteem en groter kwesbaarheid wanneer omstandighede verander. Biodiversiteit is die natuur se manier om onder andere 'n ontsaglike genepoel daar te stel wat kan help om versteurings in ekostelsels te verwerk en te bowe te kom.
Ek kan dit probeer verduidelik aan die hand van ervaringe wat my pa gehad het toe hy met Afrikanerbeeste geboer het. Toe hy in die sestigerjare 'n paar besies aangeskaf het, het 'n spesifieke boer in die Vrystaat die Afrikanerbeestoneel oorheers. Hy kon enige prys vra en mense was meer as bereid om dit te betaal. Hy het egter 'n spesifieke teelbeleid gevolg, wat illustreer hoe belangrik biodiversiteit op die genetiese vlak is. Hy het groot klem gelê op sekere raseienskappe van Afrikanerbeeste, veral die mooi gebuigde kopvorm, weglêhorings en 'n skof in die vorm van 'n tarentaalkuif. Hy het doelbewus met diere wat in dié opsigte uitgemunt het, ingeteel: pa by dogter, ma by seun — soms tot vyf generasies na mekaar. Die gevolg was 'n kudde wat besonder eenvormig was, almal met pragtige koppe, horings en skowwe, maar dit het ander gevolge ook ingehou. Inteling is 'n bewuste poging om die diversiteit in gene teen te werk. Omdat die bees se voorlyf in dié kudde prioriteit geniet het, is ander aspekte van die bees nie in ag geneem nie. Stelselmatig het die kudde se vrugbaarheid, groeivermoë, beenstruktuur en so meer agteruit gegaan.

Ekonomiese faktore het boere mettertyd gedwing om strenger na beeste se funksionele eienskappe te kyk. Kan 'n bul 'n koei suksesvol dek; kan 'n koei 'n kalf goed grootmaak; is die beeste siektebestand; kan hulle flink en ver stap; is hulle temperament so dat hulle maklik hanteer kan word en mekaar nie onnodig beseer nie, ens. Toe dié dinge telingsprioriteite geword het, was die eens beroemde teler baie sleg geposisioneer vir die nuwe omstandighede. Die genepoel in sy groot kudde was so klein dat hy nie so vinnig soos die ander telers uit sy eie kudde meer funksionele beeste kon teel nie. Dit was vir hom ook 'n beginselsaak dat hy nie bloedlyne, om nie eens van rasse te praat, "verbaster" nie. Ter wille van oorlewing het dié boer uiteindelik parallel met sy Afrikanerbeeskudde 'n kudde van 'n Franse beesras op die been gebring. Hy het 'n groot aantal stoetkoeie in sy Afrikanerkudde afgegradeer tot graadkoeie en hulle in 'n kruisingsprogram met die Franse beesras ingespan. Ter wille van sy beginsels het hy met 'n klompie "suiwer" Afrikaners voortgegaan, maar hy het nooit weer dieselfde impak op die Afrikanerbeesbederyf gehad nie. Die verhaal van hierdie kudde illustreer hoe kwynende diversiteit op gene-vlak 'n florerende sisteem ondergrawe en kan laat kwyn.
Volgens 'n Engelse bron het Prins Bernard van Nederland gesê: "It is often said that variety is the spice of life. No intelligent investor confines his money to one or two shares. No one can sit stably and comfortably on a chair with two legs. No one remains fully healthy on a restricted diet. These factors are obvious, but the larger analogy that a varied base is vital for human existence fails to achieve recognition." Die diversiteit van lewende dinge om ons is een van die grootste wonders van lewe op aarde. Ongelukkig word hierdie diversiteit stelselmatig ondergrawe deur mense se optrede, met ernstige gevolge vir die toekoms. Verlies aan biodiversiteit is deesdae grootliks te wyte aan mense se optrede: verlies aan habitat vanweë ons vinnige bevolkingsaanwas, besoedeling, handel in wild, die invoer van vreemde spesies, wildstropery, sekere jagpraktyke, ens.
Die proses van evolusie het die verlies van, maar ook toevoeging van gene, spesies en ekosisteme tot gevolg. Die mate waartoe evolusie (ter wille van aanpassing by veranderende omstandighede) "toevoegings" tot biodiversiteit kan maak, hang af van die grootte van die beskikbare genepoel. Hierdie genepoel is ook die bron van mense se kos, brandstof, klere, skuiling en natuurlik ons staat van gesondheid. Hoewel moderne tegnologie ons aansienlik meer beheer oor dinge in ons omgewing gee, maak dit ons glad nie minder afhanklik van biodiversiteit nie.
Gene, spesies, ekosisteme en habitatte bestaan ook nie in isolasie van mekaar, of selfs van sogenaamd dooie materiaal nie. Dink maar aan die voedselketting. Saam met die nie-lewende dele van die omgewing vorm lewende dinge noodsaaklike lewensondersteunende sisteme soos die watersiklus, die koolfstofsiklus en verskeie ander voedingstofsiklusse. Die poel van lewe is dus veel meer as die blote som van die dele daarvan. 
Die Millenium Ecosystem Assessment-verslag (wat uit die World Resources Institute in Washington DC se studie getiteld "Ecosystems and human well-being: Biodiversity synthesis" voortgespruit het) bevat 'n diagram waarin hulle hul bevindinge van 'n verslag oor biodiversitiet en menslike welstand saamvat (diagram op volgende bladsy). Dit illustreer die verhouding tussen biodiversiteit, die bydrae van ekosisteme, menslike welstand en armoede. Dit wys ook die gebiede waar bewaringstrategieë, beplanning, en intervensie die werktuie van verandering kan beïnvloed op plaaslike, streeks- en globale skaal. Die kulturele en en godsdienstige dimensie word (saam met demografiese, ekonomiese, sosio-politieke en wetenskaps- en tegnologiese dimensies) as een van die indirekte werktuie van verandering geïdentifiseer. 

Biodiversiteit is volgens die diagram noodsaaklik op verskeie gebiede:

-
Voorsiening (bv. kos, water, vesel en brandstof)

-
Regulering (bv. die klimaat, water, siektes)

-
Kultureel (bv. die spirituele, estetiese, ontspanning en opvoeding)
-
Ondersteunend (bv. primêre produksie, grondformasie)
Biodiversiteit beïnvloed dus ten minste vyf fasette van mense se welstand: die basiese middele vir 'n goeie lewe, gesondheid, goeie sosiale verhoudinge, veiligheid en die vryheid van keuse en optrede.
Dit het my opgeval dat die religieuse en spirituele ter sprake kom by beide die dimensies wat op biodiversiteit steun én as werktuig vir verandering wat op sy beurt biodiversiteit beïnvloed.   

Ons kan van twee van die hoofbevindinge van die Millenium Ecosystem Assessment kennis neem:

-
Mense het die afgelope 50 jaar ekosisteme baie vinniger verander as in enige vergelykbare tydperk in die geskiedenis van die mensdom. Ons kan dit hoofsaaklik toeskryf aan die vinnig groeiende behoefte aan kos, vars water, hout, vesel en brandstof. Dit het 'n drastiese en grootliks onomkeerbare verlies aan biodiversiteit op aarde meegebring.

-
Die veranderinge wat plaasgevind het, was tot voordeel van mense se gerief en ekonomiese ontwikkeling, maar dit het die volgende negatiewe gevolge gehad:

▪
Dit wat ekosisteme tot die aarde se beskikking stel, gaan agteruit.

▪
Non-liniêre veranderinge word 'n al hoe groter risiko


▪
Die armoede van sekere mense vererger.

Hier is ook 'n paar van hulle spesifieke bevindinge (let veral op die laaste een):

-
60% van dit wat die aarde se ekosisteme bied, het versleg.

-
Omtrent ''n kwart van die aarde se grondoppervlak word nou bewerk.'

-
Mense gebruik nou tussen 40% en 50% van al die varswater wat van die grond af loop. Dit is dubbeld so veel as 40 jaar gelede.
-
Meer as 'n kwart van die visspesies word oorbenut.

-
Sedert 1980 het 35% van die aarde se wortelbome tot niet gegaan

-
In die afgelope 20 jaar het 20% van die wêreld se koraalriwwe tot niet gegaan en 'n verdere 20% het agteruit gegaan.

-
Die tempo waarteen spesies verdwyn is nou 100 tot 1000 keer vinniger as die tempo waarteen dit die hoeveelheid spesies op aarde konstant sou hou. 
Wêreldwyd word daar gevrees dat 'n verdere derde van die aarde se biodiversiteit binne die volgende 20 tot 30 jaar uitgewis sal word. Die mens se aktiwiteite plaas al hoe meer druk op die oorblywende ekostelsels deur dit te vernietig, te verander, of te fragmenteer. Dit veroorsaak verlies aan habitat, met die gevolg dat spesies uitsterf en die genepoel van die aarde krimp. Meer as 11 000 bekende plant- en dierspesies verkeer wêreldwyd op die rand van uitwissing. In reënwoude verdwyn daar elk jaar omtrent 27 000 spesies (hoofsaaklik insekte en plante). Die gebiede waar die biodiversiteit die viniigste afneem is in die armer, dig bevolkte dele van die wêreld (bv. Brasilië, die Demokratiese Republike van die Kongo, Indonesië en Sjina).

Hier in Suid-Afrika is sedert 1652 ongeveer 46% van die droë woud, 62% van die grasvlaktes, 50% van die wortelboommoerasse en 90% van die renosterveld in Suid-Afrika reeds uitgewis. Die meeste van die uitwissing het in die laaste eeu plaasgevind.

In 'n poging om biodiversiteit te bewaar, is reeds 24 gebiede met groot biodiversiteit geïdentifiseer. Spesiale pogings word in die vooruitsig gestel om hierdie gebiede te bewaar. Hierdie gebiede beslaan slegs sowat 2% van die aarde se grondoppervlak, maar  50% van alle landlewende spesies op aarde kom daar voor.

Hierdie stem van natuurwetenskaplikes is die eerste stem waarna ons vandag kan luister in ons poging om nie net ore te hê nie, maar ore wat hoor, sodat ons deel wees van die aarde en die gemeenskappe op aarde heilsaam kan wees.

3
Filosowe oor omgewingswaardes en biodiversiteit

Die tweede stem is dié van filosowe (Alan Holland en Andrew Light) en 'n ekonoom (John O'Neill) met 'n belangstelling in omgewingsake. In 'n boek met die titel "Environmental values" ondersoek hulle hoe mense besluite oor hulle houding ten opsigte van omgewingsake neem en watter waardes daaragter sit.
-
Wanneer jy 'n utilitêre kyk op sake het, sal jy byvoorbeeld vrae soos die volgende vra: "Wat gaan die gevolge van my besluit wees?" "Sal dit tot my/ons voordeel strek?"

-
Wanneer 'n deontologiese raamwerk jou houdings bepaal, sal jy vra: "Wat is ek veronderstel om in dié geval te doen?"

-
Jou vrae kan ook deur 'n fokus op regte bepaal word. Dan sal jy vra: "Wat is my regte as individu teenoor die regte van ander mense en die res van die lewende wesens?"

Hulle is egter voorstanders vir 'n ander benadering wanneer dit oor omgewingsvraagstukke gaan: 'n Narratiewe kyk op sake. Hulle redeneer dat dit wat natuurbronne vir ons waardevol maak, hulle "natuurlikheid" is — dus nie hulle fisiese eienskappe nie, maar die verhaal en proses van hoe hulle tot stand gekom het. Dit geld natuurlik ook vir mensgemaakte dele van die omgewing. "Natuur" is dus 'n tyd-ruimtelike eerder as 'n beskrywende konsep.
Wanneer dit oor die vraag na die behoud van biodiversiteit gaan, is die vraag nie maar net een van die oorlewing van spesies nie — die vraag dek ook die verhaalmatige, of historiese verhouding tussen spesifieke mensegemeenskappe en spesifieke spesies. Hierdie verhouding is voortdurend aan die verander.

Soos wat ons in die vorige afdeling gesien het, word kwessies rakende biodiversiteit gewoonlik hanteer in terme van die "itemising" (ook genoem "chunk and count") benadering. Hiervolgens ken jy 'n waarde toe aan elke item. Die item kan die voorkoms van 'n bepaalde vlinderspesie wees, maar dit kan ook iets soos 'n bouprojek wees. Hierdie benadering kom dus neer op 'n vorm van telling hou. Hoe voordelig moet die bouprojek wees voordat ons bereid sal wees om 'n skaars vlinderspesie se habitat te vernietig?
Die narratiewe raamwerk wat die drie skrywers voorstel, laat hulle anders na die vraag oor die behoud van biodiversiteit kyk. Hulle sê dat gevalle van biodiversiteit, soos spesifieke habitatte, vir mense waarde het presies omdat hulle 'n sekere verhaal, of geskiedenis, of prosesse beliggaam Dit is hierdie verhale wat saak maak, nie net hoe die betrokke habitat of spesie lyk nie. Die beesboer van netnou se traagheid om sy telingsplan te verander, het oor meer as die voorkoms van sy beeste gegaan. Dit was verweef met die verhale van hoe sy beesboerdery hom en sy gesin welvarend gemaak het; die proses waardeur die Afrikanerbees uit 'n aantal ander rasse "veredel" is, ens.
Hierdie insigte laat 'n mens ook verstaan waarom 'n bos wat onlangs aangeplant is en wat twintig boomspesies bevat vir mense iets heel anders is as 'n ongerepte, inheemse woud met net soveel boomspesies, maar wat die spore dra van eeue se natuurlike prosesse, insluitend menslike ingrype.
Wanneer ons hierdie narratiewe dimensie van etiese besluitneming ernstig opneem, kan dit beide 'n beperkende én 'n verruimende effek hê. Dit is beperkend omdat dit weerstand bied teen verandering wat die blote vervanging van spesies in 'n betrokke sisteem, of die duplisering daarvan elders, behels. Dit kan nie gebeur sonder dat die storie van die plek verlore gaan nie. Die narratiewe dimensie kan egter ook verruimend wees omdat dit beperking op verandering juis ophef. Baie pogings om biodiversiteit te bewaar kom nieer op die vries van daardie plek se verhaal op 'n sekere punt in die tyd, byvoorbeeld wanneer daarop aangedring word dat sekere plante en diere wat nou op 'n plek voorkom ten alle koste altyd daar moet wees. Maar dan stol die plek se storie. Die plek word uiteindelik 'n besienswaardigheid wat van sy verhaal losgeruk is. Dit is soos wat Russell sê:


"It is less usual, but perhas more useful to identify and protect the processes that allow the wood to continue to function as a wood while climate and other environment influences change as we know they will."  

Twee weke gelede het ek en my pa se engiste oorlewende broer (hulle was twaalf kinders) na hulle geboorteplaas naby Wolmaransstad gery. Daar was geen bekende baken, gebou, of voorwerp meer op die plaas sigbaar nie, behalwe 'n reuse ou bloekomboom. "Hulle moet net nie daardie boom afkap nie," het hy gesê. "Oom Rooikoos moes eers 'n rugbybal oor daardie boom kon skop voordat ons hom toegelaat het om met ons suster, tannie Anna te trou." Só 'n storie verbind jou tot die behoud van iets wat andersins maklik in die slag kon bly. Dit is soos die skrywers sê: "What matters is the story of the place."
Hierdie kyk op biodiversiteit bring ons 'n treetjie nader aan hoe ons aan die hand van Bybeltekste oor biodiversiteit kan besin en in die lig daarvan ons houdings en optrede heroorweeg.
4
Ou-Testamentiese perspektiewe op die mens in verhouding tot ander lewensvorme
4.1
Die natuur as ankerpunt in die meesterverhale van ou Israel en Juda

Die mense van Ou Israel en Juda se bestaan het om die uitlewing van twee meesterverhale gewentel: Die Moses-Sinai verhaal en die Dawid-Sion verhaal. Dié twee verhale het elk 'n berg as ankerpunt gehad. By Sinai en Sion het God onderskeidelik aan hulle verskyn en het God gewoon. Toe Sion verwoes is, het hulle wêreld ineengestort. Klaagliedere 1:6 stel dit so: Die prag van Sion het alles verdwyn. Haar leiers het soos takbokke geword wat geen weiveld vind nie, hulle moes magteloos wegtrek voor hulle agtervolgers uit." Hulle verlies is beleef as die soort ervaring wat 'n dier het wanneer sy habitat eensklaps vernietig is. Magteloosheid en hongersnood het hulle oorval. Totale vernietiging het hulle in die gesig gestaar. Hulle was soos dié wat lankal dood is (Klaagliedere 3:6).
En tog skemer daar 'n sprankie hoop deur in Klaagliedere 3:21-25:


"Maar dit sal ek ter harte neem en om dié rede sal ek hoop: deur die liefde van die Here het ons nie vergaan nie, daar is geen einde aan sy ontferming nie., dit is elke môre nuut. U trou is groot. Ek sê vir myself: Die Here is my lewe, daarom hoop ek op Hom. Die Here is goed vir wie op Hom hoop, vir die mens wat na sy wil vra…

Toe dit gelyk het of alles verby is, toe hulle hulle verhaal ontneem is, het die digter gesê al wat oorbly, is om te luister en te hoop. Daardie hoop was in God se liefde en ontferming gesetel. Moet ons ook eers die ou Judeërs se ervaring deel voordat ons daardie punt bereik — voordat ons begin luister, vra na God se wil, en ons hoop in sy versorgende liefde anker? Kan ons die ou Judeërs se ervaring as metafoor gebruik om ons bewus te maak van die verhale waarop ons besluite trap, sodat ons meer begrip kan hê vir mense se houdings en ervaringe teenoor ander lewensvorme hier op aarde?
Wanneer ons na Bybeltekste luister, vind ons hier dus 'n eerste, weliswaar indirekte, aankopingspunt met die gesprek oor biodiversiteit. Daar is egter ook ander vrae wat ons aan Bybeltekste kan vra. Een daarvan is die vraag in watter verhouding die mens volgens die Bybel tot ander vorme van lewe op aarde staan en hoe veranderinge in biodiversiteit daardie verhoudinge sou raak.
4.2
Die mens in verhouding tot nader vorme van lewe

Eerstens leer die mens van die natuur. Toe Job se vriende in sy ellende hom probeer vertel het hoe dinge inmekaarsteek, was sy reaksie:


Miskien moet jy die diere vra om jou te leer, die voëls daarbo om jou te vertel, of praat met die aarde dat dit jou leer en met die visse in die see dat hulle dit vir jou sê. Wie van hulle weet nie almal dat die hand van die Here alles gemaak het nie? Hy het al wat lewe in sy mag, die asem van elke mens. (Job 12:7-10)
In Spreuke 30:24-28 word vertel dat ons by die wysheid van diere kan gaan kers opsteek: 


Daar is vier goed in die wêreld wat klein is


maar buitengewone wysheid het:


miere is nie sterk nie


en tog sit hulle in die somer vir hulle kos weg;


dassies het nie veel krag nie


en tog maak hulle hul tuis teen die kranse;


sprinkane het nie 'n koning nie


en tog trek die hele swerm in formasie;


'n geitjie kan jy met die hand vang


en tog kry jy hom in koninklike paleise.

En dan is daar die bekende Spreuke 6:6:


Gaan kyk na die mier, luiaard,


kyk hoe hy werk, en leer by hom…

Wanneer die aarde sy diere — sy voëls, visse, miere, dassies, sprinkane en geitjies verloor, verloor ons geleenthede om te leer.

Tweedens word mense deur ander vorme van lewe op aarde gevoed. Dit is reeds duidelik in Genesis 1:29 waar God vir die mens sê; "Let op!Ek gee aan julle al die plante wat saad gee op die hele aarde; ook al die bome wat vrugte dra en saad gee. Dit sal julle kos wees." Maar in dieselfde asem sê God dat Hy ook voedsel aan ander vorme van lewe voorsien: die wilde diere op die aarde, die voëls in die lug en die diere wat op die aarde kruip — alles wat leef (Genesis 1:30). Wanneer die aarde se voedselbronne verdwyn of nie meer aan die behoefte kan voorsien nie, is hongersnood en ellende ons voorland.

Derdens het ander lewensvorme estetiese waarde en kan dit deur mense geniet word. Genesis 2:9 herinner ons byvoorbeeld daaraan dat "allerlei bome" iets moois is om na te kyk en lekker om van te eet. Vernietig die bome om jou en jy ontneem jou deel van die mooi in die lewe.

Vierdens staan ons in verwondering wanneer ons met elemente van die natuur te doen kry. Ons beleef 'n religieuse ervaring. Die treffendste voorbeeld daarvan is seker waar God Job herinner aan die grootsheid van skepping (Job 38-41). Job is gekonfronteer met die wonders van die aarde, die see, lig en donkerte, reën, hael, dou, ryp, ys, onweer en weerlig; die leeu, wildsbokke soos klipspringers, die wildedonkie, buffel, volstruis, perd,valk, seekoei en krokodil. Dit het Job met verwondering vervul. Dit het hom gehelp om ook anders na God te kyk en sodoende sy ellende anders te beleef. Om sonder hierdie lewensvorme te leef, ontneem ons geleenthede tot verwondering en alles wat daarmee saamhang: ander maniere om God en ons omstandighede te beleef.

Vyfdens bring die natuur 'n mens in voeling met God. In Jesaja 41:18-20 lees ons dat God op plekke waar daar eers niks was nie 'n verskeidenheid plantspesies laat floreer. Hy sal woestyngebied in rietvlei verander. Daar in die woestyn sal Hy seders, doringbome, mirte en olyfbome laat groei; in die barre wêreld sal hy sipresse saam met platane en denne laat groei. Dit is in reaksie op die ellende van hulpeloses en armes inballingskap. "Dan sal die mense sien en erken, almal sal begryp en insien dat die Here dit gedoen het, die die Heilige van Israel dit geskep het (Jesaja 41:20)." God verbeter biodiversiteit om mense te voed en sodat hulle kan besef dat dit 'n gawe uit God se hand is.
In die sesde plek verskaf die natuur met al die lewensvorme daarin die beelde waarmee mense hulle diepste ervaringe verwoord en in die proses ook vorm gee aan daardie ervaringe. In Hooglied 1:16 sê die meisie vir die man wat sy liefhet dat hulle bed die groen blare is en dat hulle huis die balke van die seders is en daardie huis se daklatte is die sipresse, terwyl sy self 'n affodil van Saron is. Die twee geliefdes beskryf mekaar en die liefde tussen hulle ook in terme van die diere en plante van die veld. In erotiese taal sê die man byvoorbeeld dat sy geliefde (se liggaam) 'n tuin is wat afgekamp is met 'n fontein daarin, 'n ware lushof (Hooglied 4:12-15). Sonder biodiversiteit sou ons digters stom gewees het en sou dit moeiliker gewees het om verbeeldingryk lief te hê.

4.3
Die behoud van spesies

Daar is egter ook dele in die Bybel wat direk met die bewaring of redding van spesies te doen het. Die bekendste daarvan is seker die verhaal van Noag in Genesis 6-9. Mense se optrede bring 'n situasie mee waar alle vorme van lewe op aarde vernietiging in die gesig staar. God gaan 'n watervloed stuur wat alle lewe kan vernietig. God besluit egter om onder die mense één familie te red en ook één paar van elke dierespesie (Genesis 6:20). Dit blyk dat die verhaal uit twee verhale saamgestel is, waarvan die een sê dat daar van al die rein diere sewe pare aan boord moet gaan. Die skrywer het moontlik in gedagte gehou dat van die rein diere aanstons geoffer gaan word (vgl Genesis 8:20). Indien daar slegs één paar was, sou elke offer aanvanklik op die vernietiging van 'n spesie neergekom het.
Die verbond wat God ná die vloed sluit, is nie net met die mense wat die vloed oorleef het nie. God sluit die verbond met hulle én met hulle nageslag én met al die lewende wesens by hulle: die voëls, die mak diere en die wilde diere (Genesis 9:9-11). Ses maal word die begrip "al die lewende wesens" herhaal.

Dit herinner aan die Jona-verhaal waar die mense én diere in Nineve hulle tot God bekeer en gevas het (Jona 3:7-8) en dat God besorg was oor mens én dier in die stad (Jona 4:11).
In die boek Deuteronomium vind ons twee duidelike vermanings dat plante en diere se behoud nie in die gedrang moet kom nie. Deuteronomium 20:19-20 sê dat wanneer mense 'n stad 'nlang ruk beleër terwyl hulle daarteen oorlog maak, moet hulle nie die bome om die stad verwoes en dit afkap nie, want mense moet die vrugte daarvan kan eet. Bome is nie mense dat jy teen hulle moet veg nie. Bome wat nie vrugte dra nie, kan egter benut (of selfs beskadig) word. Deuteronomium 22:6-7 sê dat wanneer jy afkom op 'n voëlnes in 'n boom of op die grond, en daar is kleintjies of eiers in die nes en die wyfie sit daaop, mag jy nie die wyfie saam met die kleintjies vir jou vat nie. Jy mag slegs die kleintjies vat, maar die wyfie moet toegelaat word om weg te vlieg. As jy dit doen, sal dit goed gaan met jou en jy sal 'n lang lewe hê. Menslike behoud word hier gekoppel aan die behoud van ander vorme van lewe.
4.4
Profete oor die invloed van mense se optrede op die omgewing

Die profeet Amos wys daarop dat sosiale ongeregtigheid tot ekologiese rampspoed lei (Amos 4:7-13; 5:11-12; 9:5).  Slegs wanneer die Here die situasie omkeer sal die natuur weer floreer: Die berge sal van druiwesap drup, al die hewels sal deurnat wees en "Ek sal my volk weer in hulle grond plant…" (Amos 9:13, 15).

Amos se jonger tydgenoot, Hosea, beaam dit (Hosea 4:1-3):

Omdat trou, liefde en toewyding aan die wil van God in die land ontbreek, het vervloeking, valsheid, moord, diefstal en egbreuk hand oorhad otegneem enis die vergieting van onskuldige bloed aan die orde van die dag. Dit is waarom die land verdor en al die inwoners van dors versmag saam met die wilde diere en die voëls, en waarom selfs die visse vrek.

Ook Hosea maak staat op die Here se ingrype. Wanneer die mense hulle weer tot God keer

…sal Ek vir Israel 'n ooreenkoms sluit met die wilde diere, die voëls en alles wat op die grond kruip. Ek sal die wapens vernietig en 'n einde maak aan oorloë in die land sodat daar rus en vrede kan wees. (Hosea 2:17)
Later, in die aanloop tot die ballingskap, sê Jeremia ook dat die land droog lê, plante vergaan en diere en voëls vrek oor die boosheid van die inwoners van die land wat voorgee dat teenspoed hulle nie sal tref nie (Jeremia 12:4).
In min of meer dieselfde tyd vergelyk Esegiël die volk se leiers met herders wat die skape wat hulle moet versorg, uitbuit, kwesbaar maak en selfs opeet. Hulle drink die skape se melk, maak vir hulle klere van die wol, en slag en eet boonop die skape in plaas daarvan hom hulle te versorg en die siekes te help (Esegiël 34:3-4). Hulle is ook soos skape wat al die goeie weiding opvreet en die res vertrap sodat daar niks vir die ander oorbly nie. Hulle drink al die skoon water en besoedel dit dan sodat daar nie meer skoon water vir ander beskikbaar is nie (Esegiël 34:17-19). Hier word die impak van mense se ongesonde verhouding met ander lewensvorme gebruik as metafoor vir die ongeregtigheid wat hulle teenoor hulle medemense pleeg.
5
Slotopmerkings en 'n uitnodiging om verder te dink
Met hierdie paar breë verfstrepe is die begrip "biodiversiteit" uit 'n paar hoeke belig. Dit het duidelik geword dat vrae oor biodiversiteit vervleg is met ander vorme van diversiteit: diverse waardes wat ten grondslag van ons houdings en optrede in dié verband lê, diverse perspektiewe in die Bybel en selfs teenstrydige tendense in die natuur self. 

Hier volg 'n paar Afrika-spreekwoorde wat raakpunte het met van die gedagtes hier bo oor biodiversiteit. Dalk prikkel hulle jou ook om nog wyer te dink, na nog meer stemme te luister en nog meer dinge raak te sien. 
"Jy kan 'n familiestamboom nie afsaag nie." (Akan, Ghana)

"Wanneer een boom alleen die windstorm moet trotseer, breek dit." (Akan, Ghana)

"Wanneer jy die plantainboom ondersteun, gee ook 'n stut vir die piesangboom, want jy weet nie watter een van die twee gaan jou in 'n tyd van hongersnood red nie." (Akan, Ghana)

"Al het jy baie peper in die huis, bly jou maag leeg." (Oromo, Ethiopië)

"Laat die olifant die boom afkap; laat die die bosvark die fondasie grawe; laat die perdeby die sement aanmaak; laat die kameelperd die dak opsit — dan het ons 'n huis. (Zaire, Knappert 27)

"Die byl vergeet, maar die boom vergeet nie." (Zimbabwe, Knappert 103)

"Lewe is lewe, maak nie saak of dit vel, vere of vinne het nie." (Johan Combrink)

"Malta sou 'n lieflike plek gewees het as elke priester 'n boom was." (Maltese spreekwoord)

"Hongersnood dwing ons om die vrugte van baie soorte bome te eet." (Yoruba, Wes-Afrika)

"As daar net slakke en skilpaaie was, sou geen geweer in die bos afgevuur gewees het nie." (Oji, Wes-Afrika)

"Mense wat 'n olifant op hulle koppe huis toe dra het nie nodig om op pad met hulle tone krieke ook uit te grawe nie." (Nigerië)

"Mens begin nie 'n geweer ontwerp wanneer die oorlog jou stad reeds bereik het nie." (Nyanja, Malawi en Zambië)

Bylae 1
Die aarde se biodiversiteit
Daar is al 1.75 miljoen spesies geklassifiseer, maar kenners reken dat daar nader aan 100 miljoen kan wees. Die volgende tabel gee 'n aanduiding van die aarde se biodiversiteit

	Klas
	Aantal spesies

	Insekte en miriapode (duisend- en veelpotiges)
	963 000

	Plante
	270 000

	Fungi en ligene (swamme, paddastoele, ens.)
	100 000

	Protozoa en alge
	80 000

	Kloukaakagtiges (spinnekoppe en skerpioene)
	75 000

	Molluske
	70 000

	Skaaldiere
	40 000

	Nematode wurms (haakwurms en draadwurms)
	25 000

	Visse
	22 000

	Platwurms (slakwurms en lintwurms)
	20 000

	Gesegmenteerde of ringwurms (erdwurms en bloedsuiers)
	12 000

	Reptiele en amfibieë
	10 500

	Voëls
	10 000

	Jellievisse, korale en anemone
	10 000

	Sponse
	10 000

	Soogdiere
	4 500

	Bakterieë
	4 000

	Ander organismes
	10 000


Bylae 2
Suid-Afrika se biodiversiteit

Wat Suid-Afrika betref, is ons geseën met 'n ryk verskeidenheid spesies. Hoewel Suid-Afrika net 1% van die wêreld se grondoppervlak beslaan, kom bykans 10% van die wêreld se voël-, vis- en plantspesies hier voor en meer as 6% van die wêreld se soogdier- en reptielspesies.  As gevolg van diverse klimaatsomstandighede en topografiese verskille vind ons 'n hele aantal biome in Suid-Afrika (karoo, fynbos, woud, grasland, savanna). Elke bioom maak dit vir spesifieke plant- en dierspesies moontlik om daar te floreer.

Die prentjie van 'n paar soorte spesies in Suid-Afrika lyk so:

	Klas
	Aantal spesies

	Plante
	20 300 (2 000 bedreig)

	Soogdiere
	243 (17 bedreig)

	Voëls
	800+ (26 bedreig)

	Reptiele en amfibië
	370 (21 bedreig)

	Varswater en seevisse
	220 (21 bedreig) en meer as 200 onderskeidelik


-
20 300 plantspesies (2 000 bedreigd, meestal in die fynbosbioom)

-
243 soogdierspesies (17 bedreigd)

-
meer as 800 voëlspesies (26 bedreigd)
-
370 reptiele en amfibiese diere (21 bedreigd)

-
220 varswaterspesies (21 bedreigd) en meer as 200 seewaterspesies (onbekend hoeveel bedreigd is)
